ޔައުމިއްޔާ

ގަވާއިދު ކޮމިޓީގެ 6 ވަނަ ބައްދަލުވުން. (27.04.2010)
ރިޔާސަތުން ވާހަކަދެއްކެވުން:

`. ގަވާއިދު ކޮމިޓީގެ މިއަދުގެ ބައްދަލުވުމަށް ވަޑައިގެންނެވި ހުރިހާ ޢިއްޒަތްތެރި މެންބަރުންނަށް މަރުޙަބާ. މިއަދު މި ކޮމިޓީ އަށް ވަޑައިގެން ތިއްބެވީ މައްޗަންގޮޅީ އުތުރު ދާއިރާގެ މެންބަރު މާރިޔާ އަޙްމަދު ދީދީ، މާފަންނު އުތުރު ދާއިރާގެ މެންބަރު އިމްތިޔާޒު ފަހުމީ، ފުވައްމުލަކު މެދު ދާއިރާގެ މެންބަރު ޝިފާޤު މުފީދު، ނައިފަރު ދާއިރާގެ މެންބަރު އަޅުގަނޑު އަޙްމަދު މުޙައްމަދު، ފުވައްމުލަކު އުތުރު ދާއިރާގެ މެންބަރު މުޙައްމަދު ރަފީޤު ޙަސަން، ހިތަދޫ ދެކުނު ދާއިރާގެ މެންބަރު ޙަސަން ލަޠީފު، އިސްދޫ ދާއިރާގެ މެންބަރު އަޙްމަދު ރަޝީދު އިބްރާހީމް މި ބޭފުޅުން. އާދެ، މިއަދު އަޅުގަނޑުމެންގެ މި ބައްދަލުވުމަށް އެޖެންޑާކުރެވިފައި މި އޮތީ، ގާތުން ދޭ ކިރުގެ ބަދަލުގައި ކުޑަކުދިންނަށް ދޭ ބާވަތްތައް ދިވެހިރާއްޖެ އަށް އެތެރެކުރުމާއި، އުފެއްދުމާއި، ވިޔަފާރީގައި ބޭނުން ކުރުމުގައި ޢަމަލުކުރާނެ ގޮތުގެ ގަވާއިދު. މި ގަވާއިދު އަޅުގަނޑުމެން ކުރިން ވަނީ ސަބް ކޮމިޓީއަކަށް ފޮނުވާލެވިފައި. އެ ކޮމިޓީ އިން މިހާރު ގަވާއިދަށް އެ ބޭފުޅުންނަށް ފެނިވަޑައިގަންނަވާ އިޞްލާޙުތަކާ އެކު މިހާރު ވަނީ އަޅުގަނޑުމެންނަށް ކޮމިޓީ އިން ބައްލަވާ ނިންމުމަށް ވަނީ ހުށަހަޅާފައި. އެހެންވީމާ، މިިއަދު މިކަން ނިންމާލެވޭތޯ ބައްލަވަންވީ. ދެން އަޅުގަނޑަށް ހީީވަނީ މި ގަވާއިދުގައި އެ ބޭފުޅުން އެބަ ހުރިި ބައެއް މާއްދާތައް އިޞްލާޙުކުރައްވާފައި. އެހެންވީމާ، އަޅުގަނޑު ހިތަށް އަރަނީ އިޞްލާޙުކޮށްފައިވާ މާއްދާތަކާ ދޭތެރޭގައި ގޮތެއް ކަނޑައަޅައި އޭގައި ހުރި ކަންތަކާ ބެހޭ ގޮތުން ވާހަކަދައްކާ އެހެން މާއްދާތައް ރަނގަޅު ކަމަށް ވަންޏާ، އޭގެއިތުރަށް އެ އިޞްލާޙު ނުގެނެސް ހުރި މާއްދާތަކަށް އިތުރު ގޮތެއް ނަހަދައި ކުރިއަށް ގެންދަން ތި ބޭފުޅުން އެދިވަޑައިގަންނަވާ ކަމަށް ވަނީ ވިއްޔާ. އެހެންވީމާ، މިހާރު ދެން ތި ބޭފުޅުންގެ ވާހަކަފުޅު ކުރިއަށް ގެންދެވުމަށްޓަކައި އަދި ޚާއްޞަކޮށް މި ގަވާއިދު، ސަބް ކޮމިޓީގެ ބޭފުޅުންގެ ފަރާތުން ބަހެއް ފުރަތަމަ އިއްވާލުމަށް ފުރުޞަތު އަރުވަން. ޝުކުރިއްޔާ.
ފުވައްމުލަކު އުތުރު ދާއިރާގެ މެންބަރު މުޙައްމަދު ރަފީޤު ޙަސަން ވާހަކަދެއްކެވުން:
އާދެ، ޝުކުރިއްޔާ ޢިއްޒަތްތެރި މުޤައްރިރު. އަޅުގަނޑުމެންނަށް ކުރީ، އެންމެ ފަހުން ބޭއްވުނު ގަވާއިދު ކޮމިޓީގެ ބައްދަލުވުމުން ހަވާލުކުރެވުނު މަސައްކަތް އެއީ ގާތުން ދޭ ކިރުގެ ބަދަލުގައި ކުޑަކުދިންނަށް ދެވޭ ބާވަތްތައް ދިވެހިރާއްޖެ އަށް އެތެރެކުރުމާއި، އުފެއްދުމާއި، ވިޔަފާރީގައި ބޭނުންކުރުމަށް ޢަމަލުކުރާނެ ގޮތުގެ ގަވާއިދު، ގަވާއިދު ކޮމިޓީގެ ސަަބް ކޮމިޓީ 2 އިން ދިރާސާކުރުމަށްފަހު ގަވާއިދު ކޮމިޓީއަށް ހުށަހަޅާ ރިޕޯޓު ހުށަހަޅާލަން މި ފުރުޞަތުގެ ބޭނުންކޮށްލަން. އާދެ، ސަބް ކޮމިޓީގެ ބައްދަލުވުން 3 ގައި، އެއީ 21 އޭޕްރީލް 2010 ގައި އަޅުގަނޑުމެން ކުރި މަސައްކަތުގެ ރިޕޯޓު އަޅުގަނޑު ހުށަހަޅާލާނަން. އެ ގޮތުން ޤާނޫނު ނަންބަރު 6/2008 ޢާއްމު ގަވާއިދުތަކާ ބެހޭ ޤާނޫނުގެ 4 ވަނަ މާއްދާގެ (ހ) އިން ގަވާއިދު ކޮމިޓީ އަށް ލިބިދޭ ބާރުގެ ދަށުން ޤާނޫނު ނަންބަރު 6/2008 ޢާއްމު ގަވާއިދުތަކާ ބެހޭ ޤާނޫނުގެ ޖަދުވަލު 1 ގެ 14 ގައިވާ ގާތުން ދޭ ކިރުގެ ބަދަލުގައި ކުޑަކުދިންނަށް ދޭ ބާވަތްތައް ދިވެހިރާއްޖެ އަށް އެތެރެކުރުމާއި، އުފެއްދުމާއި، ވިޔަފާރީގައި ބޭނުންކުރުމަށް ޢަމަލުކުރާނެ ގޮތުގެ ގަވާއިދުގެ ގޮތުގައި ހިމެނިފައިވާ ގަވާއިދަށް އިޞްލާޙުތަކެއް ގެންނެވުމަށް ކޮމިޓީ އަށް ހުށަހެޅިފައިވާ މައްސަލައިގައި މޯލްޑިވްސް ފުޑު އެންޑް ޑްރަގް އޮތޯރިޓީ އާއި ގަވާއިދު ކޮމިޓީ އިން ބައްދަލުކުރެއްވި އެވެ. މި ބައްދަލުވުމުން މި އިޞްލާޙުތަކަކީ މިނިސްޓްރީ އޮފް ހެލްތް އެންޑް ފެމިލީގެ ނަންބަރު 23-s/57/2010/10 ސިޓީގައި ވާ ފަދައިން ރައީސް އޮފީހުން މި ގަވާއިދު ޝާއިޢުކޮށްދިނުމަށްޓަކައި މިހާރުން މިހާރަށް މި ގަވާއިދަށް މިހާރުން މިހާރަށް ގެންނަންޖެހިފައިވާ އިޞްލާޙުތަކެއްކަން އެނގުނެވެ. އަދި 14 އޭޕްރީލް 2010 ގައި އޮތް ގަވާއިދު ކޮމިޓީގެ 5 ވަނަ ބައްދަލުވުމުގައި މިގަވާއިދު ދިރާސާކުރުމަށް މި ސަބް ކޮމިޓީއަށް ހަވާލުކުރެއްވުނު ހިނދު މި ކޮމިޓީގެ 3 ވަނަ ބައްދަލުވުމުގައި މި ގަވާއިދާއި މެދު މަޝްވަރާކުރުމަށްފަހު މިނިސްނޓްރީ އޮފް ހެލްތު އެންޑު ފެމިލީގެ ނަންބަރު 23-s/57/2010/10 ސިޓީގައިވާ އިޞްލާޙުތައް ގަވާއިދަށް ގެންނަވާ ގަވާއިދު ކޮމިޓީ އަށް އެ ގަވާއިދު ހުށަހެޅުމަށް ކޮމިޓީ އަށް ހާޒިރުވެ ވަޑައިގެންނެވި މެންބަރުންގެ އިއްތިފާޤުން ނިންމެވި އެވެ. އާދެ، މި ދަންނަވާލެވުނީ ސަބް ކޮމީޓީ އިން ކުރި މަސައްކަތުގެ ރިޕޯޓް. ޝުކުރިއްޔާ.
ރިޔާސަތުން ވާހަކަދެއްކެވުން:
އާދެ، ބައެއް ބޭފުޅުންގެ ވާހަކަފުޅު ދައްކަވަން، ދެން އާދެ، ތި ބޭފުޅުންގެ އެއްވެސް ކަހަލަ ޚިޔާލެއް އެބަ އޮތްތޯ ދެން މި ކޮމިޓީ އަށް ހުށަހެޅުމާ ދޭތެރޭގައި. ދެން ގަވާއިދަށް ބައެއް އިޞްލާޙުތައް ވެސް އެބަ އޮތް ގެންނަވާފައި. އެހެންވީމާ، ގެންދާނެ ގޮތަކާ ދޭތެރޭ ފުރަތަމަ އަޅުގަނޑުމެން ގޮތެއް ނިންމަންވީ. ހަމައެކަނި މި ގެންނެވި އިޞްލާޙުތަކުގެ މައްޗަށް ބަލާފައި އިޞްލާޙު އެއީ ރަނގަޅު އިޞްލާޙެއްތޯ އަޅުގަނޑުމެން ބަލައި ރަނގަޅު ކަމުގައި ވަނީ ނަމަ އިޞްލާޙުތައް ނިންމާލުމަށްފަހު ދެން ބިލުގެ އެހެނިހެން އިޞްލާޙު ނުގެންނަ މާއްދާތައް ހުރި ގޮތަށް ގެންދާނީތޯ. އެ ދެން ކުރިއަށް ގެންދާނެ ގޮތަކާ ދޭތެރޭގައި ގޮތެއް ނިންމާލުން އަޅުގަނޑުމެން. އާދެ، މާރިޔާ.
މައްޗަންގޮޅީ އުތުރު ދާއިރާގެ މެންބަރު މާރިޔާ އަޙްމަދު ދީދީ ވާހަކަދެއްކެވުން:
އާދެ، އަޅުގަނޑު ދަންނަވާލަން އުޅުނީ އިޞްލާޙުތައް ގެންނެވިއިރު ސަބް ކޮމިޓީ އިން ގަވާއިދު ހުށަހެޅުއްވި ބޭފުޅުންނާ ވާހަކަދެއްކެވި ބާއޭ. އެހެންނަމަ އަޅުގަނޑު ހަމަ ބޭނުންވޭ އެ އިޞްލާޙުތަކުގެ ސަބަބުން އެ ބޭފުޅުންނާ ވާހަކަދައްކާފައި އޭގެ އެއްވެސް ދަތިކަމެއް ދިމާވާނެތޯ ނޫންތޯ ނުވަތަ އެ ބޭފުޅުންގެ ޚިޔާލު ހުރި ގޮތެއް އަޅުގަނޑުމެންނަށް އެނގިލުން. އެއީ އެ ބޭފުޅުންނާއި ސަބް ކޮމިޓީ އާ އެއްވެސް ވަރަކަށް ވާހަކަ ދެއްކި އެ ކަންތައް ކުރިއަށް ގޮއްސަ އޮތް ކަމަށް ވަންޏާ އަޅުގަނޑު ހުށަހަޅަން އެ ބޭފުޅުންގެ އިޞްލާޙުތަކާ އެކީ ސަބް ކޮމިޓީ އިން ގެންނެވި ގޮތަށް އެ ގަވާއިދު ކުރިއަށް ގެންދެވުން މައްސަލަ އެއް ނެތް ކަމަށް ސަރުކާރުގެ ކަމާ ބެހޭ ފަރާތަށް ފޮނުވަން. އެކަމަކު ވާހަކަފުޅު ނުދެއްކެވޭ ކަމަށް ވަންޏާ އަޅުގަނޑު ބޭނުންވޭ ހަމަ އެ ބޭފުޅުންނާ ވާހަކަފުޅު ދައްކަވާލައްވައި އެ އިޞްލާޙު ގެނެވިއްޖެ ކަމަށް ވަންޏާ އެ ސަރުކާރުގެ އެ ފަރާތަށް ދިމާވާނެ ދަތިތަކެއްގެ ނުވަތަ އޭގެ ހުރަހެއް ހުންނަ ކަމަށް ވަންޏާ އެ ވާހަކަ އާ އެކީގައި އަޅުގަނޑުމެންނަށް އެނގިލައިގެން މި ގަވާއިދު ކޮމިޓީ އިން ގޮތެއް ނިންމަން. 
ފުވައްމުލަކު މެދު ދާއިރާގެ މެންބަރު ޝިފާޤު މުފީދު ވާހަކަދެއްކެވުން:
އާދެ، އަޅުގަނޑު ދަންނަވާލަން ބޭނުންވަނީ އަޅުގަނޑުމެން ސަބް ކޮމީޓީއަކަށް އެއްވެސް ސަރުކާރުގެ އިދާރާއެއްގެ ބޭފުޅަކު ނުގެނޭ. ބައެއް މި ގަވާއިދުގައި ކުރިއްސުރެ ޢަމަލުކުރަމުން އައި ގަވާއިދު. މި ގަވާއިދުގައި 14 ވަނަ މާއްދާގައި ބަޔާންކުރާ ބައެއް އިދާރާތަކުގެ ނަންތައް ބަދަލުވެފައި ހުރީމަ މިހާރު އެ އިދާރާތަކުގެ ނަންތައް އޮތްގޮތެއް އެ ބަދަލު ގެނެސްފައި ވާނީ. އެއީ ސަރުކާރުގެ އިދާރާއަކާ ގުޅޭ ކަމެއް ކަމަށް ވަންޏާ އެއީ އެ ކަމަކަށް އިންނާނެ އެއްޗަކީ. އެ ގޮތުން ދެތިން ބަދަލެއް އެބައިން ގެނެވިފައި. ދެން ބަދަލެއްގޮތުގައި ގެނެވިފައި އިންނާނީ ތަޢާރުފު. ފެށުމުގައި ގޮތުން މިއިދަ ފެށުން 1 ވަނަ މާއްދާގެ 1 ން ފެށިގެންގޮސް 5 އާ ދޭތެރޭގައި. މިއީ މައިގަނޑު ގޮތެއްގައި ގަވާއިދު ހިންގާ ފަރާތާއި މާ ބޮޑު ގުޅުންތަކެއް ހުރި ބަދަލުތަކަކަށް ނުވާތީ ކަންނޭނގެ އަޅުގަނޑުމެން ސަބް ކޮމިޓީއަކުން އަޅުގަނޑުމެން ސަރުކާރުގެ އެއްވެސް އިދާރާއެއްގެ ބޭފުޅަކު ނުގެންނަން މި މައްސަލައިގައި ވާހަކަ ދައްކާކަށް. އެހެންވެ އެ ވާހަކަ ދަންނަވާލީ. ޝުކުރިއްޔާ.
މައްޗަންގޮޅީ އުތުރު ދާއިރާގެ މެންބަރު މާރިޔާ އަޙްމަދު ދީދީ ވާހަކަދެއްކެވުން:
އެހެންވީމާ، ގަވާއިދަށް ސަބްސްޓެންޝަލް ބަދަލެއް ނުގެންނަވާ ކަމަށް އެ ވިދާޅުވަނީ. އެހެންކަމަށް ވަންޏާ އަޅުގަނޑު ހަމަ ހުށަހަޅަން އެ ގަވާއިދު ކޮމިޓީގެ ސަބް ކޮމިޓީން ގެންނެވި އިޞްލާޙުތައް އަޅުގަނޑުމެން އެޑަޕްޓުކޮށްފައި އެ ވާހަކަ އެ ގޮތަށް ސަރުކާރުގައި ދަންނަވަން. 
ރިޔާސަތުން ވާހަކަދެއްކެވުން:
އާދެ، މިހާރު ސަބް ކޮމިޓީ އިން މި ގަވާއިދަށް، ގަވާއިދު ހުށަހެޅުމުގައި މިގެނެސްފައިވާ އިޞްލާޙުތަކުގެ ތެރެއިން، މި ގެނެއްސަވާ ކަންތައްތަކުގެ ތެރެއިން ވަރަށް މަދު ކަމަކަށް، މައިގަނޑަކަށް އެއްވެސްކަހަލަ ބަދަލެއް ގެނެވިފަ އެއް ނުވޭ. އެހެންވީމާ، މިހާރު ހުރިހާ ބޭފުޅުން އެދިވަޑައިގަންނަވަނީ، ދެން މިހާރު މައިގަނޑު އުސޫލުތަކަށް ބަދަލުނުގެނެވޭ ކަމަށް ވަނީ ވިއްޔާ މިހާރު ސަބް ކޮމިޓީ އިން މިކަން ނިންމާފައި އޮތް ގޮތަށް މި ގަވާއިދު މައްސަލަ ނިންމާލަން ހުރިހާ ބޭފުޅުން ވެސް އަޅުގަނޑަށް ހީވަނީ އެއްބަސްވެ ވަޑައިގަންނަވާ ހެން. އިޢުތިރާޟު ކުރައްވާ ބޭފުޅަކު ނެތް ކަމުގައި ވަނީ ވިއްޔާ ގާތުން ދޭ ކިރުގެ ބަދަލުގައި ކުޑަކުދިންނަށް ދޭ ބާވަތްތައް ދިވެހިރާއްޖެ އަށް އެތެރެކުރުމާއި، އުފެއްދުމާއި، ވިޔަފާރީގައި ބޭނުންކުރުމުގައި ޢަމަލުކުރާނެ ގޮތުގެ ގަވާއިދު ސަބް ކޮމިޓީ އިން މިހާރު ގެނެވިފައިވާ އިޞްލާޙުތަކާ އެކުގައި މި ގަވާއިދު ކޮމިޓީ އިން ބަލައިގަންނަ ކަމަށް ނިންމަނީ. އެހެންވީމާ، މި ވާހަކަ ކަމާއިބެހޭ ފަރާތުގައި ދަންނަވަން ވީ ދެން. ޝުކުރިއްޔާ.(ވަގުތުކޮޅަކަށްފަހު) ދެން މިހާރު އަޅުގަނޑުމެންގެ އެޖެންޑާގައި ކަނޑައެޅިފައި މި ވަނީ މިއަދު ގާތުން ދޭ ކިރުގެ ބަދަލުގައި ކުޑަކުދިންނަށް ދޭ ބާވަތްތައް ދިވެހިރާއްޖެއަށް އެތެރެކުރުމާއި، އުފެއްދުމާއި، ވިޔަފާރީގައި ބޭނުންކުރުމުގެ ޢަމަލުކުރާނެ ގޮތުގެ ގަވާއިދު ސަބް ކޮމިޓީއިން ނިންމާފައި އޮތުމާ އެކުގައި އެ ގަވާއިދު ސަބް ކޮމިޓީ އިން ނިންމާފައި އޮތް ގޮތަށް މި ފާސްކުރަން ފެނޭތޯ. އެހެންވީމާ، މިހާރު ކޮމިޓީ އަށް ހާޒިރުވެ ވަޑައިގެންނެވި ހުރިހާ ބޭފުޅުންގެ އިއްތިފާޤުން މި ގަވާއިދު މިއީ އެންމެ ރަނގަޅު ގަވާއިދެއް ކަމުގައި ބަލައި ކަމާ ބެހޭ ފަރާތުގައި ދެންނެވުމަށް އެއްބަސްވެ ވަޑައިގަންނަވާ. އެހެންވީމާ، މިއަދުގެ ބައްދަލުވުން މި ހިސާބުން ނިންމާލީ. ދެން އަޅުގަނޑު މީގެ ކުރީގައި ކޮމިޓީ ފެށުނުއިރު ވަޑައިގެން ނެތް އެއް ބޭފުޅަކު މިހާރު ވަޑައިގަންނަވައިފި. އެއީ އިހަވަންދޫ ދާއިރާގެ މެންބަރު އަޙްމަދު ޢަބްދުﷲ. އެހެންވީމާ، އެ ބޭފުޅާ ވެސް މި ހާޒިރީގައި ހިމަނައިގެން މިއަދުގެ ބައްދަލުވުން މި ނިންމާލަނީ. ޝުކުރިއްޔާ.

